MESSAĠĠ BIL-VIDJOW TAL-QDUSIJA TIEGĦU L-PAPA FRANĠISKU
FL-OKKAŻJONI TAL-FTUĦ TAL-FINALI  TAT-TAZZA TAD-DINJA 2014 FIL-BRAŻIL
 
Għeżież ħbieb,
Qed indur b’ferħ kbir lejkom ilkoll li tħobbu l-futbol, fl-okkażjoni tal-ftuħ tat-Tazza tad-Dinja 2014 fil-Brażil.  Nixtieq nibgħat tislima minn qalbi lill-organiżżaturi u lill-parteċipanti; lil kull atleta u lis-sapporters, kif ukoll lill-ispettaturi kollha li fil-grawnds jew minn fuq it-televixin, bir-radju jew bl-internet, isegwu dan l-avveniment li jissupera l-fruntieri tal-lingwa, tal-kultura u ta’ bejn in-nazzjonijiet.
It-tama tiegħi hi li, minbarra li tkun festa ta’ sports, din it-Tazza Tad-Dinja ssir festa ta’ solidarjetà bejn il-popli.  Dan però jfisser li l-partiti jitqiesu fil-qafas ta’ dak li huma, jiġifieri: logħob, imma fl-istess ħin okkażjoni ta’ djalogu, komprensjoni u arrikkiment uman reċiproku.  L-isport mhux biss għamla oħra ta’ passatemp imma wkoll – u ngħid fuq kollox – strument biex jikkomunika valuri li jseddqu l-ġid tal-persuna umana u jgħinu fil-bini ta’ soċjetà aktar paċifika u fraterna.  Inżommu f’moħħna l-lealtà, il-perseveranza, il-ħbiberija, il-qsim, is-solidarjetà.  Fil-fatt, fil-futbol hemm ħafna valuri u atteġġjamenti li huma importanti mhux biss fil-grawnd imma f’kull ambjent tal-eżistenza, u fil-konkret fil-kostruzzjoni tal-paċi.  L-isport huwa skola ta’ paċi, jgħallimna nibnu l-paċi.
F’das-sens irrid nisħaq fuq tliet lezzjonijiet li joħroġu mill-prattika tal-isport, tliet atteġġjamenti fundamentali għall-kawża tal-paċi:  il-ħtieġa tat-taħriġ, il-“fair play” u r-rispett lejn l-avversarji.  L-ewwelnett l-isport jgħallimna li, biex tirbaħ, hu meħtieġ it-taħriġ.  F’din il-prattika sportiva nilmħu l-metafora tal-ħajja tagħna.  Fil-ħajja jeħtieġ li nitqagħabdu, nitħarrġu u nagħmlu ħilitna kollha biex niksbu riżultati importanti.  L-ispirtu sportiv b’hekk isir xbieha tas-saġrifiċċji meħtieġa biex nikbru fil-virtuwijiet li jiffurmaw il-karattru tal-persuna.  Jekk biex persuna ssir aħjar hu meħtieġ it-taħriġ qawwi u kontinwu, kemm hemm bżonn ta’ aktar sforz biex innisslu l-laqgħa u l-paċi bejn l-individwi u bejn il-popli biex nagħmluhom aħjar!  Jeħtieġ nitħarrġu ħafna…..
Il-futbol jista’ u għandu jkun skola ta’ bini tal-kultura tal-laqgħa li tippermetti li jkun hemm il-paċi u l-armonija bejn il-popli.  U hawn insibu l-għajnuna għat-tieni lezzjoni tal-prattika tal-isports: nitgħallmu dak li għandu x’jgħallimna l-“fair play” fil-futbol.  Fil-logħob tat-timijiet l-ewwel ma wieħed irid jaħseb hu fl-interess tal-grupp u mhux tiegħu nnifsu.  Biex tirbaħ trid tegħleb l-individwaliżmu, l-egoiżmu, il-forom kollha tar-razziżmu, ta’ intolleranza u ta’ strumentaliżżazzjoni tal-persuna umana.  Mhux biss fil-futbol li l-egoiżmu u l-individwaliżmu hu ta’ ostaklu biex jinkiseb riżultat tajjeb għat-tim; għaliex meta nkunu individwalisti u egoisti fil-ħajja u ninjoraw lil dawk li jkunu madwarna, issir il-ħsara lis-soċjetà kollha.
L-aħħar lezzjoni mill-isports li hi ta’ fejda kbira għall-paċi hu r-rispett li għandu jkollna lejn l-avversarji.  Is-sigriet tar-rebħa fil-grawnd, imma wkoll fil-ħajja, qiegħed filli nirrispetta lil sieħbi tat-tim tiegħi imma anki lill-avversarju tiegħi.  Ħadd ma jirbaħ waħdu la fil-grawnd u lanqas fil-ħajja!  Jalla ħadd ma jinqata’ għalih waħdu jew iħossu eskluż!  Attenzjoni!  Le għas-segregazzjoni, le għar-razziżmu!  U jekk hu minnu li, fl-aħħar ta’ dawn il-finali se jkun hemm nazzjon wieħed biss li jgħolli t-tazza bħala rebbieħ, daqstant ieħor hu minnu li, jekk nitgħallmu l-lezzjonijiet li jgħallimna l-isports, ilkoll noħorġu rebbieħa u nkunu saħħana r-rabtiet li jgħaqqduna.
Għeżież ħbieb, nirringrazzjakom tal-opportunità li nagħtatli li ngħidilkom dawn iż-żewġ kelmiet f’dal-mument – b’mod partikolari lill-Eċċellenza Tagħha l-President tal-Brażil is-Sinjura Dilma Roussef, li nsellmilha – u nwegħedkom li se nitlob biex ma jonqsux il-barkiet ċelesti fuq kulħadd.  Jalla din it-Tazza tad-Dinja tintlagħab bis-serenità u l-kalma, dejjem bir-rispett reċiproku, fis-solidarjetà u l-fraternità bejn irġiel u nisa li jagħrfu lil xulxin bħala membri tal-istess familja.    Grazzi!
Miġjub għall-Malti mit-Taljan minn Joe Huber
